Dechrau cerdd neu rybudd i Loegr edifarhau a galw ar Dduw mewn amser, i’w chanu ar Gonsêt Gwŷr Dyfi.

1.

Pob gradd o Gristnogion naws union, nesewch,

Gyffredin a bonedd un duedd, gwrandewch;

Os byddwch mor fwynion mewn ffraethlon fodd ffri

Cewch gyngor pur eglur pechadur i chwi.

2.

Mae barnedigaethe du eu modde Duw mawr

Yn dangos yn ufudd, Pen-llywydd pob llawr,

Fod dial am bechod yn dyfod ar dir,
Rhowch amser i ystyried, cewch glywed yn glir.

3.

Pan fydde’r Israelied tan ludded tyn loes

Roedd Duw yn rhybuddio pawb yno, pob oes,
I ’madel (’i oferedd oedd ffiedd a ffôl

Trwy alw ar ei luoedd i’r nefoedd yn ôl.

4.

Cyn dwad o’r cefnlli’ i foddi’r hen fyd

Rhybuddiodd Duw’r rheini i’w profi mewn pryd

Chwech ugen o flwydde da gole di-gudd

I’w gwneuthur yn barod cyn dyfod y dydd.

5.

Er hynny roedd gormod o bechod bob awr,

Godineb a bryntni yn llenwi hyd y llawr;

Digio Duw yno a phrifio’n ddi-ffrwyth,

Am hynny boddason’ bob dynion ond wyth.

6.

Roedd Sodom arswydus, dra foddus dre’ fawr,

Hon er ei gwyched a losged i lawr;

Pe buase ddeg union, rai cyfion, i’w cael

Fe fuase Duw yn safio llu honno a’i lle hael.

7.

Ni chafodd yr Arglwydd naws ufudd trwy serch

Ond Lot o’r wlad honno i’w dda foddio a’i ddwy ferch,

A’r lleill yn y brwmstan yn llydan eu llid,

Dihenydd echryslon a gawson’ i gyd.

8.

Fe roddodd Duw’r Drindod, rwy’n gwybod y gwir,

I bobol ucheldrem Gaersalem gwrs hir

Neu rybudd dychrynllyd o’i phenyd a’i phoen;

Er hyn o’u hanwiredd, iaith ryfedd, ni throen’.

9.

Llun cledde yn yr wybyr yn eglur a wnaeth

I arwyddo i’r Iddewon a’r cyfion fyd caeth,

A’i flaen mor lym atyn’, yn ddygyn ei ddull,

Bu dinistr y dynion annhirion yn hyll.

10.

Gan ddynion y cynfyd i’w bywyd ni bu

Un math ar ddrwg arfer yn llawnder eu llu

Nad ŷm gydnabyddus neu gofus ag e

Yng Nghymru bob amser a Lloeger pob lle.

11.

Fe aeth ein cymdogion yn llawnion i’r lli’

Trwy wyrthie tragwyddol, ddawn nefol, Dduw ni;

O achos anwiredd, rhyw oferedd rhy fawr,

Y syrthiodd gwŷr Lisbon mor lwyrion i lawr.

12.

Ac oni thrown ninne, rhyw fodde rhy fawr,

A galw ar Dduw cyfion, bawb union bob awr,

A gadel ein bryntni sy’n llenwi yma yn llawn,

Dinistr un moddion yn gyfion a gawn.

13.

Mae drogan gan ddynion, rai doethion, ar dir

Am flinder ysyweth anhyweth yn hir

Trwy newyn a chledde, rhyw droee rhy drist,

Am fod yn elynion mor greulon i Grist.

14.

Mae ’rŵan ryfeloedd ar diroedd, rwy’n dallt,

A’r gelyn yn rhodio neu’n rhwyfo ar fôr hallt;

Oni pheidiwn (’n camwedd yn bruddedd mewn braw

I’n cosbi am anwiredd o’r diwedd y daw.

15.

Ein aflan weithredoedd ar gyhoedd i gyd

Bu’n dal yn ein hamser dir Lloeger mewn llid;

Duw’r nefoedd o’r diwedd o’i fwynedd wen fainc

Sy’n rhoddi ein camwedde yn ffroene gwŷr Ffrainc.

16.

Llawer o ddoethion yn dirion eu dysg

Sy’n dweud yn rhai manne ’r un modde yn ein mysg

Wrth reol yr arwyddion yn bruddion mewn braw

Blynyddoedd anffrwythlon i ddynion a ddaw.

17.

Y flwyddyn yrŵan i’w drogan fydd drud

A’r gweinied yn gweiddi cyn profi pob pryd,

A’r neb sy â pheth ganddo fel Pharo ddi-ffydd

Ei galon (’n gletach neu dostach bob dydd.

18.

Medd y gwŷr gore trwy eu llyfre yn dra llawn
Gwynt a thymhestloedd ar gyhoedd a gawn;

Rhyfel a chlefyd yn ddiwyd a ddaw

I ddal Cristionogion yn bruddion mewn braw.

19.

Mil seithgant a thrigain yn gyfan ac un

Bydd gerwin y prinder yn Lloeger dda ei llun;

Pasg yr Eneiniog galluog gerllaw

Cyn hanner gwanwyn yn ddygyn a ddaw.

20.

Ond eto rwy’n tybed, o ystyried oes dyn,

Fod llawer o’r tramglwydd o’i herwydd ei hun;

Pechode pob dynion yn union a wnaeth

Ein bod y nos heno yn cwyno byd caeth.

21.

Y sêr a’r planede da eu modde, Duw mawr

Rhwng tegwch y nefodd fe’u lluniodd, a llawr,

I rodio’n wybrennol eu rheol bob rhai,

A nhw yn dragywydd, naws ufudd, a sai’.

22.

Ond dynion (rwy’n tybed), fe’u llunied mewn lle

I fynd fel angylion yn union i’r ne’;

Y rhain a gwympason’, rhyw foddion rhy fawr,

Oddi wrth y gwir Arglwydd, Duw Lywydd, i lawr.

23.

Ac felly yn ddiame ein bai ninne yn byw ’nawr

Sy’n tynnu barngolloedd Duw’r lluoedd i’r llawr

Trwy godi’r gelynion yn gryfion eu gradd

Ag arfe anhrugarog yn llidiog i’n lladd.

24.

Symudwyd blynydde a’r amsere yr oes hon,

Troi gŵyl yr Iesu rasol hyfrydol ei fron;

Ni ddaeth mo’r fath gynnydd yn ufudd o’r ne’

Pan droed y blynyddoedd yn lluoedd o’u lle.

25.

Bu gariad rhwng brodyr trwy gysur i’w gael,

Bu bobol ddiniwed yn gweled y gwael,

Bu gywir flaenoried diniwed i ni,

Bu ffydd a gwirionedd yn rhyfedd eu rhi’.

26.

Llwyd oerodd y Cariad, fe’i torred o’r tir,

Darfu am Gydwybod, rwy’n gwybod y gwir;

Bu farw Trugaredd oedd buredd ei barch,

Gonestrwydd un ffunud a roddwyd yn yr arch.

27.

Ymendiwn ein buchedd o’r giedd ffordd gau

A cheisiwn ar fyrder yn Lloeger wellhau

Gan alw ar yr Arglwydd, bawb ufudd bob awr,

Fe (’r gelyn gwargaled trwy ludded i lawr.

28.

Erglyw di ein gweddi trwy gledi yma yn glir,

Na’d i’r holl Ffrancod gael dyfod i dir;
Na chaffo’r Pabyddion, wŷr cledion, mo’n cloi

I rwygo’r Efengyl, iaith rugyl, a’i throi.

29.

Duw, cadw’r gynulleidfa, bawb yma, bob un

I’r eglwys, lân deulu, sy’n tynnu’n gytûn

Yn bobol hyfrydlon un galon, un gŵyn,

O’th flaen yn gariadus trwy ddawnus ymddwyn.

30.

Gwrando ar y gweinied diniwed yn awr

Sy’n tywallt eu cwynion un foddion yn fawr;

Duw, trefna i bawb yma gael bara yn ei ben

Nes dêl eu dydd diwedd trwy amynedd, Amen.

Nodiadau

Mydryddwyd y dyddiad 1761 ym mhennill 19, a gellid tybio mai yn ystod y flwyddyn flaenorol y lluniwyd y faled ac y dosbarthwyd hi. Perthyn felly i flynyddoedd y Rhyfel Saith Mlynedd (1756–63), ac yr oedd Ffrainc (gw. pennill 15) yn un o’r gwledydd y bu Lloegr yn brwydro yn eu herbyn yn ystod y blynyddoedd hynny.

Lisbon (pennill 11):  Dygir i gof y daeargryn a drawodd ddinas Lisbon ar 1 Tachwedd 1755. Cyfeiriodd Huw Jones at y digwyddiad mewn dwy faled, gw. ‘Pob dynion haelion hylwydd sy’n perchen cred a bedydd’ a ‘Moddion annwyl, madde, Oen, inni’.

symudwyd blynydde a’r amsere (pennill 24):  Deddfwyd y byddai’r calendr yn newid yn 1752 ac y byddai Lloegr a’r tiriogaethau a reolid ganddi yn dilyn y drefn a sefydlwyd yn 1582 pan oedd Gregory XIII yn bab. Pennwyd y byddai’r flwyddyn yn dechrau ar 1 Ionawr (yn hytrach nag ar 25 Mawrth) a chollwyd 11 diwrnod ym mis Medi. Awgryma Huw Jones na fu’r newid wrth fodd Duw, ond mewn carol ar gyfer 1752 barna Jonathan Hughes mai cyflwr enaid yr unigolyn yw’r peth pwysicaf. Dywed ymhellach na ddylid beirniadu’r llywodraeth am ymyryd â’r calendr: Am droi’r amserol ddyddiau misol, / Ni cheir ar siarad anfesurol / Gan ddynion bydol, baid; / … Ni ofyn Duw â’i farn yn drom, / Pa ŵyl a wnaethom gadw? / Ond pa fath gred â chalon gron / Sydd tan ein bron ni heddiw, gw. Siwan M. Rosser gol., Bardd Pengwern (Llandybїe, 2007), cerdd 7.

Dechrau Cerdd ne rybydd i Loegr Edifarhau a galw ar Dduw mewn amser iw chanu ar Gonsêt Gwŷr dyvi.

1.

Pob grâdd o Gristnogion naws inion nesewch,

Gyffredin a Bonedd un duedd gwrandewch,

Os Byddwch mor fwynion mewn ffraethlon fodd ffri,

Cewch gyngor pur Eglur pechadur i chwi.

2.

Mae Barnedigaethe du i modde Duw mawr

Yn dangos yn ufudd penn Llowydd pob llawr,

Fod dial am Bechod yn dyfod ar dir,
Rhowch amser i ystyried cewch glowed yn glir.

3.

Pan fydde’r Israelied Tan ludded Tyn loes,

Roedd Duw yn rhybuddio bawb yno bob oes,

I madel ai oferedd oedd ffiedd a ffôl,

Trwu alw ar ei luoudd ir nefoudd yn ôl.

4.

Cyn dowad or Cefnlli i foddi rhen fyd,

Rhybyddiodd Duw’r heini iw profi mewn pryd,

Chwech ugain o flwyddau da golau di gudd,

Iw gwneythur yn Barod cyn dyfod y dydd.

5.

Er hynu roedd gormod o Bechod bob awr,

Godineb a brynt ni’n llenwi hyd y llawr,

Digio Duw yno a ffrifio’n ddi ffrwyth,

Am hynny boddason bob dynion ond wyth.

6.

Roedd Sodom arswydus dra foddus, dre fawr

Hon er i gwched a losged i lawr,

Pydase ddeg inion rai cyfion iw cael

Fe fase Duw’n safio llu hono ai lle hael.

7.

Ni chafodd yr Arglwydd naws ufudd Trwu serch,

Ond Lot or wlâd hono iw dda foddio ai ddwu ferch,

Ar lleill yn y Brwmstan yn llydan i llid,

Di henydd echryslon a gowson ’i gid.

8.

Fe roddodd Duw’r drindod rwi’n gwybod y gwir,

I bobol uchel drem Caerselem gwrs hir,

Ne rybydd Dychrynllud oi ffenyd ai ffoen,

Er hyn oi hanwiredd Jaith ryfedd ni Throen.

9.

Llyn cledde’n yr wubur yn eglur a wnaeth,

I arwyddo ir Iddewen ’r cyfion fyd caeth,

Ai flaen mor lym atun yn ddygyn i ddyll,

Bu dinistr y dynion anhirion yn hyll.

10.

Gan ddynion y cynfyd i’w Bowud ni bu,

Un math ar ddrwg arfer yn llawnder i llu,

Nad um gydnabyddus ne gofus ag e,

Ynghymru Bob amser a lloeger pob lle.

11.

Fe aeth in Cymdogion yn llawnion ir lli,

Trwu wrthiau Tragwyddol ddawn nefol Dduw ni,

O achos anwiredd rhuw o feredd rhu fawr,

Y syrthiodd gwur Lisbon mor lwyrion i lawr.

12.

Ag oni Thrown inau rhuw foddau rhu fawr,

A galw ar Dduw cyfion bawb inion bob awr,

A gadel in Bryntni su’n llenwi yma’n llawn,

Dinustr un moddion yn gyfion a gawn.

13.

Mae drogan gan ddynion, rai doethion ar dir,

Am flinder osoweth an howeth yn hir,

Trwu newyn a chledde ’rhuw droue rhu drist,

Am fod yn elynion mor greulon i Grist.

14.

Mae rowan ryfeloedd ar diroedd rwi’n dallt,

Ar gelyn yn rhodio ne’n rhwfyo ar for hallt,

Oni ffeidiwn an camwedd yn bruddedd mewn braw,

In cosbi am anwiredd or diwedd y daw.

15.

In aflan weithredoedd ar gyhoedd i gid,

Bu’n dal yn i’n hamser dir Lloeger mewn llid,

Duw’r nefoedd or diwedd oi fwynedd wen faingc,

Su’n rhoddi’n camwedde yn ffronne gwyr graingc.

16.

Llawer o ddoethion yn dirion i dysg,

Su’n dweyd yn rhai mane’r un modde yn in mysg,

Wrth reol ’r arwyddion yn Bruddion mewn Braw,

Blynyddoedd an ffrwythlon i ddynion a ddaw.

17.

Y flwyddyn yr owan iw drogan fydd drud,

Ar gweinied yn gweiddi cyn profi pob pryd,

Ar neb suaffeth ganddo fel pharao ddiffydd,

I galon an gletach ne dostach bob dydd.

18.

Medd y gwyr gore Trwu i llyfre’n dra llawn,
Gwynt a Themestloedd ar gyhoedd a gawn,

Rhyfel a chlefyd yn ddiwid a ddaw,

I ddal Cristianogion yn briddion mewn braw,

19.

Mil saith gant a Thrigain yn gyfan ag un,

Bydd gerwin y prinder yn lloeger dda i llun,

Pasg yr Eneiniog galluog ger llaw,

Cun haner gwanwyn yn ddygyn a ddaw.

20.

Ond eto rwi’n Tybed o ystyried ous dyn,

Fod llawer or Tramglwydd oi herwydd i hyn,

Pechodau pob dynion yn inion awnaeth,

In bod ynos heno yn cwyno byd caeth.

21.

Y Sêr ar planede dai modde Duw mawr,

Rhwng Tegwch y nefoedd fo i lliniodd a llawr,

I rodio’n wybrenol i rheol bob rhai,

A nhw yn dragowydd naws ufudd a sai.

22.

Ond dynion rwi’n Tybed fe i llinied mewn lle,

I fynd fel angylion yn Inion ir ne,

Yrhain a gwimpiason rhuw foddion rhu fawr,

Oddiwrth y gwir Arglwydd Duw lowydd i lawr.

23.

Ac fellu’n ddiame’n bai nine’n byw’n awr,

Su’n Tynu barn gylloedd Duw’r lluoedd ir llawr,

Trwu godi’r gelynion yn gryfion i gradd,

Ag arfe anrhigarog yn llidiog in lladd.

24.

Symudwyd Blynyddau ar amserau’r oes hon,

Troi gwylyr Jesu rasol hyfrydol i fron,

Ni ddaeth mor fath gynydd yn ufudd or ne,

Pan droed y blynyddoedd yn lluoedd oi lle.

25.

Bu gariad rhwng brodur Trwu gysur iw gaul,

Bu bobol ddiniwed yn gweled y gwael,

Bu gowir flaenoried diniwed ini,

Bu ffydd a gwirionedd yn rhyfedd i rhi.

26.

Llwyr oeredd y cariad fei Tored or Tir,

Darfu am gydwybod rwi’n gwybod y gwir,

Bu farw Trigaredd oedd buredd i barch,

Gonestrwydd un ffynud a roddwyd yn ’r arch.

27.

Ymendiwn in buchedd or giedd ffordd gau,

A cheisiwn ar fyrder yn lloeger wellhau,

Gan alw ar yr Arglwydd bawb ufudd bob awr,

Fe a’r gelyn gwar glaed Trwu luddad i lawr.

28.

Erglyw di ’n gweddi Trwu gledi yma’n glir.

Nad ir holl ffrangcod gael dyfod ir dir.
Na chaffo’r pabyddion wŷr cledion mon cloi,

I rwygo’r Evengil Jaith rigul ai Throi.

29.

Duw cadw’r gynullheidfa bawb yma bob un,

Ir Eglwys lân deulu sy’n Tynu’n gytyn.

Yn bobol hyfrydlon un galon un gwyn,

O’th flaen yn gariadus Trwu ddawnus ymddwyn.

30.

Gwrando ar y gweinied diniwedd yn awr,

Su’n Towallt i cwinion un foddion yn fawr,

Duw Trefna i bawb yma gael bara yn ei ben,

Nes dêl i dydd diwedd Trwu amynedd, Amen.

Hugh Jones Llangwm ai Cant

Teitl yr wynebddalen

Ar Ail. Sudd yn datgen llyna farwnedigeth Duw ar ddrwg weithredwyr yr hen fyd ag yn dwyn ar gof i nine ein troseddiadau, er rhybyddio pawb o honon i wellhau ei fuchedd cun mynd yn rhu hwyr.

Y testun

Argraffwyd yn yr Amwythig tros Evan Ellis. Nid oes dyddiad ar yr wynebddalen.

